
Bi zortzimilako

Harmailetatik begira

Aitor Manterola

Himalayatik Anoetara aldapa behera da dena. Baina Bigarren Mailatik Lehen Mailara aldapa gora. Edurne Pasabanek egin zuen ohorezko sakea zapatuan. Realaren garaipenak ez dauka Miss Hawleyren baieztapen beharrik. Ezta Real Unionen porrotak ere. Miss Oh gezurtitzat jo dute zenbaitek. Realaren eta Real Unionen emaitzak benetakoak dira. Beheko kanpalekuan lasaitasuna da nagusi. Reala eta Real Union goiko kanpalekuetan daude. Urduri daude. Tontorrik garaienak igo nahi dituzte. Abiatu ziren aspaldi, baina orain ari dira azken ahaleginean. Zailena gelditzen zaie. Sherpen laguntzarik ez daukate. Oxigenoa ere bukatzear dute. Realak gertuago du bere Everest mendia. Real Unionen igoerak Annapurnakoaren antz handia dauka. Hiru aste barru amaituko zaie gailurra zapaltzeko epea. 

Arantzazutik
Mendizale txuri-urdinak garaipen azkenekoaren eremuan sartzear direla, zale zenbaitek ere mendietara jo zuen. Arantzazuren laguntza eta babesa behar nonbait. Oinez abiatu ziren ostiral iluntzean. Donostia helburu. Basilikan otoitz egin zuten edo ez batek jakin. Pello Zabalari Realaren partidaren iragarpena asmatzeko eskatu zioten ere ez da ziurra. Orduak eta orduak oinez. Gero, zelaian, taldeak lasterka egin zezan. Arantzazun Real batuaren irudia indartu zen. Zaleak eta taldea bat. Hainbeste orduz nekatu egingo ziren. Gero, jokalariek ere mingaina kanpoan jardun zuten. Estu eta larri. Oinezkoei makina bat autok aurreratuko zien bidean. Jokalariek ez zioten utzi inori aurrea hartzen. Arantzazutik garaipenera. Bide luzea bezain esker onekoa. Zenbat kilometro daude santutegitik Cadizera? 

Sherpak
Realean ez da izarrik. Denek dituzte soinean babesle berdinak. Bat berak ere ez darama besteek baino iragarki gehiago. Taldearen indarra. Lasarte gidariaren langile zintzoak dira. Lan eskerga bezain dotorea egin dute orain arte. Baina azken ahalegina falta zaie. Motxilan daukate ikurrina. Gailurra begien aurrean dute. Agindu zuten galdutakoa berreskuratuko zutela. Hitza betetzear dira. Gidaria buru, sherpa esanekoak ditu taldeak. Agindu guztiak zintzo betetzen dituzte. Materiala gorago eraman behar dela, gorago eramaten dute. Soka piloa igo behar dituztela, soka piloa igotzen dute. Azkeneko astea gogorra izan da. Goi mendietako hotza ibili da itsasoaren mailan. Kezka zabalduta egon da. Baina Mikel sherpak denak lasaitu ditu. Lehen Mailarako espedizioa bide onean utzi du. Gailurretik gertu. 

Ez zen betiko igandea
Annapurnan ez da giro. Beldurgarria da bazter hura. Joaten diren denak ez dira itzultzen. Han balego bezala dabil Real Union. Itxaropena eta beldurra nahasirik tarte txikian. Oraintxe eguraldi ona, oraintxe elurtea eta haizea. Gailurrik zailenean dabil taldea. Hasierako itxaropena zalantza bihurtu zen berehala. Aurreneko beldur aztarnak. Behin han zirela, gorantz egitea deliberatu zuten. Azken asteetan metro asko igo dituzte. Tontorra ikusi ere ikusten dute. Argi bezain garbi. Baina Salamanca izeneko paraje batean, elur-jausia izan dute. Hankaz gora bota ditu irundarrak. Zorionez, ez da inor hil. Bizirik daude. Igandez izan dute ezbeharra. Iñaki Alonso gidariak esan zuen ez zela izango ohiko igandea. Zoritxarrez asmatu egin du. Ezohiko igandea izan zen Annapurnan. Beldurrak jan dio lekua itxaropenari. 

Soka kopurua
Gidariak esan du ondo daudela. Jarraitu egingo dutela aurrera. Gailurrik zailena zain daukate. Orain ez dute etsiko. Igande ezohikoan metro dezente egin zuten beherantz. Baina gorantz abiatuko dira berriz. Asteon indarrak berrituko dituzte goiko kanpalekuetako batean. Zauriak sendatu, ahalik eta ondoen jan, eta gorantz berriz ere. Mendizale denak elkarren babesean. Gertu bezain urrun daukate tontorra. Jakin badakite zati zail-zaila igaro behar dutela laster, Levante izenekoa. Kanpalekutik atera bezain azkar. Baina onik ateratzen badira, beste bi pausoek ez dute hain zailak ematen. Dena dela, bada kezka handi bat. Tontorra laztantzeko behar beste soka izango al dute? 

Biak garaile
Mendian ere lehiaketa sartu dute. Hamalau zortzimilakoak nork lehenago egin. Miss Oh garaile. Eta Pasaban galtzaile, hortaz? Biek irabazi dute. Hamalau tontor garaienei irabazi diete. Realak eta Real Unionek aparteko borroka daukate. Bakoitzak berea. Biek nahi dute zortzimilakoa igo. Gailurretan gailurrena da biena. Helburuak oso ezberdinak izan arren. Realak gertuago du berea, ez dagoelako eguraldiaren mende. Berak bakarrik lor dezake berea. Real Union zerura begira egon beharrean da. Besteen mende dago. Bat igotzen bada, eta besteak mailari eusten badio, bi garaile egongo dira. Baina zortzimilakoak igotzen ez badituzte, galtzaileak izango dira. Mendian lehiakortasuna sartzen ari da, baina futbolean aspaldi gainditu ziren muga guztiak. Zortzi mila metrotik oso gora dabil. 

